Nafarroako Alderdi Popularrari atxikitako foru parlamentari María Isabel García Malo andreak idatziz erantzuteko galdera egin du –2024ko apirilaren 15eko 202402947 irteera zenbakia du Nafarroako Parlamentuan– informazioa eskatzeko Ekonomia eta Ogasun Departamentuak Gizarte Zerbitzuen Fundazio Publikoari egiten dion ikuskapenari buruz (11-24/PES-181). Hona Ekonomia eta Ogasuneko kontseilariak horri buruz ematen dion informazioa:
Kontrola egiteko kontu-hartzailetzaren eginkizuna gauzatzen da, finantzen etengabeko kontrola egiten da eta auditoretza publikoa ere bai.
Horrela, Kontu-hartzailetza Nagusiak, fundazio bat sortzea baimentzen duen espedientea fiskalizatzean, zaindu behar du figura juridikoa behar bezala erabiltzen dela. Hain zuzen ere, galderan hizpide den kasu zehatzean, alderdi hori analizatu eta horri buruz ondorioak atera ziren. Bestalde, Ekonomia eta Ogasun Departamentua erregelamenduz garatzen ari da etengabeko ikuskapena, Nafarroako Foru Komunitateko Administrazioari eta foru-sektore publiko instituzionalari buruzko martxoaren 11ko 11/2019 Foru Legearen 42. artikuluak ezartzen duenarekin bat.
Aipatutako arauaren arabera, etengabeko ikuskapenak xedetzat du “egiaztatzea beren horretan dirautela haien sorkuntza justifikatu zuten arrazoiek, eta finantzarioki jasangarriak direla, haien jardunaren bitartez erdietsitako lorpenak kontuan hartuz gero. Halaber, ikuskapenak zenbait mantentze-, eraldatze- edo azkentze-proposamen jaso beharko ditu adierazita. Herritarren iritzia ere jasoko du, kanpoko zerbitzuen ematearen kasuetan”.
Horrenbestez, Departamentu honek, Kontu-hartzailetza Nagusiaren bidez, kontrolatu egiten du Fundazio Publikoaren figuraren erabilera egokia egiten dela, kasua bada egoki diren gomendioak emanda.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatutakoa betez.
Iruñean, 2024ko maiatzaren 7an.

